
sþ. 337. Tillaga til þingsályktunar [179. mál]
um utanríkisstefnu íslenzka lýðveldisins.

Flm.: Gils Guðmundsson, Einar Olgeirsson, Alfreð Gíslason, Ragnar Arnalds.

Alþingi ályktar að lýsa yfir því, að þessi eru grundvallaratriði íslenzkrar utan-
ríkisstefnu:
1) að íslenzka þjóðin haldi fullu sjálfstæði sínu, stjórnarfarslegu sem efnahags-

legu;
2) að Íslendingar einir hafi eignar- og yfirráðarétt yfir auðlindum lands síns og

atvinnutækjum;
3) að hvorki sé á Íslandi her né herbækistöðvar;
4) að Ísland sé hlutlaust í hernaðarátökum, enda segi það sig úr Atlantshafs-

bandalaginu jafnskjótt og samningar leyfa;
5) að Ísland starfi innan Sameinuðu þjóðanna og hvarvetna á alþjóðavettvangi að

friðsamlegri lausn deilumála og styðji hverja þá viðleitni til takmarkaðrar eða
almennrar afvopnunar, sem fram kann að koma;

6) að Ísland veiti undirokuðum og nýfrjálsum þjóðum ötulan stuðning í baráttu
þeirra fyrir fullu frelsi og efnahagslegu sjálfstæði;

7) að Ísland hafi við hverja þjóð sérhver þau skipti, menningarleg og viðskipta-
leg, sem samrýmast hagsmunum og sæmd íslenzku þjóðarinnar.

Greinargerð.

Tillaga sú, sem hér er flutt, miðar að tvennu: Í fyrsta lagi, að gerð verði sú
breyting á inntaki íslenzkrar utanríkisstefnu, sem flutningsmönnum þykir nauðsyn-
leg í ljósi fyrri atburða og nýrra viðhorfa. 1 öðru lagi, að Alþingi lýsi því í sam-
felldri ályktun skýrt og skorinort, hverjir séu hornsteinar íslenzkrar utanrikisstefnu,
þannig að íslenzka þjóðin eða aðrir aðilar þurfi ekki að fara í grafgötur um það
efni, hvorki nú né í framtíðinni.

Skal nú farið örfáum orðum um hvern lið þessarar tillögu um sig.
1) Við vænum engan um það að vilja af ráðnum hug farga sjálfstæði þjóðar-

innar. En dæmin sanna, að óvitið ræður oft orðum manna og gerðum. Hér skal á
það minnt, að ekki er liðið nema rösklega hálft annað ár síðan lagt var til í stærsta
blaði landsins og lögð á það talsverð áherzla, að íslendingar sæktu um aðild að
Efnahagsbandalagi Evrópu, en bæði það blað og önnur börðust síðan um hríð fyrir
svokallaðri aukaaðild að bandalaginu. Ef málum hefði undið fram með þeim hætti,
sem þessir áróðursmenn vildu, værum við þegar komnir inn í þetta bandalag og
hefðum þá um leið afsalað okkur efnahagslegu sjálfstæði okkar að verulegu leyti,
með ófyrirsjáanlegum afleiðingum fyrir hið stjórnarfarslega sjálfstæði, þegar stund-
ir liðu fram.

Það er jafnt í þágu nútíðar og framtíðar, að Alþingi lýsi yfir þVÍ sem grund-
vallaratriði íslenzkrar utanríkisstefnu, að Íslenzka þjóðin haldi ævinlega óskertu
sjálfstæði, jafnt um efnahag sem stjórnarfar.

2) Flutningsmenn þessarar tillögu telja harla mikilvægt og mjög tímabært, að
Alþingi marki þá stefnu, að Íslendingar einir skuli eiga auðlindir landsins og
fasteignir og hafa full yfirráð yfir þeim atvinnutækjum, sem hér eru eða kunna
að verða sett á stofn. Fyrir um það bil hálfri öld hafði erlendum auðfélögum
tekizt að ná eignarhaldi á öllum þorra hinna mikilvægustu íslenzku fallvatna.
Hugðust þau efna hér til stórvirkjana og stóriðju, sem án efa gat leitt til þess, að
erlent auðmagn næði sterkum tökum it íslenzku efnahags- og atvinnulífi, með
ófyrirsjáanlegum afleiðingum fyrir sjálfstæði landsins og frelsi þjóðarinnar. Fram-
sýnum og þjóðhoIIum stjórnmálamönnum tókst þá með viturlegri löggjöf að koma



í veg fyrir ráðagerðir hinna erlendu auðhringa. Nú er á ný hafinn áróður fyrir
stórfelldum flutningi erlends fjármagns inn í landið, og er augljóst, að ýmsir
áhrifamenn vilja sem minnstar skorður reisa við athöfnum erlendra auðfélaga
á íslenzkri grund. Öllum fullhugsandi mönnum ætti þó að vera ljóst, hvern háska
slíkt kallaði yfir sjálfstætt efnahagslíf þjóðarinnar. Hér er því rík ástæða til að
vera á verði og hvika í engu frá þeirri stefnu, að Íslendingar einir ráði yfir íslenzk-
um auðlindum og atvinnulífi. Sá tími getur aldrei komið, að skerða megi sjálf-
stæði okkar fyrir útlenda stóriðju.

Dýrmætustu auðlindir okkar eru fiskimiðin umhverfis landið. Með útfærslu
fiskveiðilandhelginnar í 12 sjómílur var stigið mikilvægt skref til að tryggja lífs-
afkomu þjóðarinnar og rétt hennar yfir auðlindum sínum. Landhelgíssamníngur
sá, sem núverandi ríkisstjórn gerði við Breta fyrir tæpum þremur árum, skerti
þennan dýrmæta rétt okkar, algerlega að nauðsynjalausu. Nú er fyllsta ástæða til,
að Alþingi lýsi yfir því, að ísland muni ekki ljá máls á neinum ívilnunum öðrum
þjóðum til handa varðandi landhelgina, heldur taki sér óskoraðan yfirráðarétt yfir
henni. Jafnframt sé því hiklaust lýst yfir, að tólf mílna fiskveiðilögsaga sé aðeins
áfangi að því lokamarki, að Íslendingar öðlist full yfirráð yfir fiskveiðum á öllu
landgrunninu.

3) Þarflaust er að tiunda hér röksemdir okkar hernámsandstæðinga gegn
dvöl erlends herliðs í landinu; þær eru öllum kunnar. Þetta herlið gæti ekki varið
okkur í ófriði, heldur mundi það kalla yfir þjóðina eyðingu og dauða. En nú er
það einnig komið á daginn, - sem raunar þurfti ekki að koma neinum á óvart, -
að herstöðin á Keflavíkurvelli er hrollvekjandi spillingardíki. Vitað er, að í sam-
bandi við dvöl hins erlenda herliðs hefur árum saman átt sér stað umfangsmikil
vændísmiðlun. Áhrifa arnerisks hermannasjónvarps gætir nú á þúsundum íslenzkra
heimila. En í viðbót virðist herstöðin hafa orðið gróðrarstía þjófafélaga. Þar veður
uppi svik og fals og eitrar þjóðlífið langar leiðir í allar áttir. Herstöðin og herliðið
yrði til þess, að landið eyddist í stríði, en það spillir einnig siðum þjóðarinnar í
friði. Slíkt díki ber vitaskuld að ræsa fram.

Á það skal einnig minnt, ef einhver skyldi hafa gleymt því, að forvígismenn
Alþýðuflokksins, Framsóknarflokksins og Sjálfstæðisflokksins lýstu því yfir fyrir
15 árum, þegar Ísland gerðist aðili að Atlantshafsbandalaginu, að þeir mundu
aldrei una erlendu herliði á íslenzkri grund á friðartímum. Hafa verið stríðstímar
síðan 1951? Eru stríðstímar í dag? Eða vilja forustumenn hernámsflokkanna í raun
og sannleika standa uppi ómerk ir orða sinna um alla framtíð? Eru ekki 13 ár
nógu langur tími handa þeim?

4) Ísland lýsti sig hlutlaust í ófriði, um leið og það öðlaðist fullveldi sitt
1918. Baráttan fyrir hlutleysi íslands var veigamikill þáttur í sjálfstæðisbaráttunni
framað þeim tíma. Atlantshafsbimdalagið er hernaðar bandalag, sem stofnað var á
tímum kalda stríðsins og átti sinn þátt í að magna það. Ísland var látið ganga í
þetta hernaðarbandalag og farga hlutleysi sínu. Nú standa rökstuddar vonir til, að
úr valdi hernaðarbandalaga dragi. Hlutleysisstefnunni vex ásmegin með hverjum
degi, end er hún í innstu rótum einungis sú stefna, að mannkynið skuli lifa. í
henni felst sjálf afneitun vopnavaldsins. Við Íslendingar, vopniaus þjóð, sem aldrei
hefur háð ófrið við aðrar þjóðir, erum sjálfkjörnir til að fylgja þeirri stefnu, bæði
vegna sjálfra okkar og annarra. Þeir, sem veitast að íslenzkri hlutleysisstefnu, eru í
rauninni að lýsa yfir því, að bæði þeir sjálfir og meiri hluti Íslendinga séu reiðu-
búnir að falla fyrir vopnum, ef tröllríkin í austri og vestri skyldu þrátt fyrir allt
taka að beita þeim. Íslenzkir alþingismenn verða ekki síður en aðrir menn að gera
sér grein fyrir verkum sínum og afleiðingum þeirra. Ákvörðun um hlutleysi eða
aðild að hernaðarbandalagi er ekki ákvörðun um orð, heldur er það verknaður,
sem líf eða dauði þjóðarinnar gæti oltið á.

5) Jafnvel forustumenn alvopnaðra stórvelda segja nú fullum fet um, að frið-
urinn verði ekki varinn með vopnum; þeim er að skiljast, að hann er nafnið á



óvígbúnum heimi. Verndun friðarins er mál allra mála nú á dögum, og friður er
þeim mun tryggari sem vopnum fækkar og vígbúnaður þverr. Hugsjón afvopnunar-
innar er von heimsins. Engin þjóð í víðri veröld ætti að skilja þau sannindi betur
en við; og engin þjóð á jörð ætti að vera valdari til að styðja sérhverja tilraun
til afvopnunar. Og meira en það: við Íslendingar erum ekki of góðir til að hugsa
svo hátt, að við gætum sjálfir átt frumkvæði að þvílíkri viðleitni.

6) Mjög margar þjóðir hafa á undanförnum árum hlotið sjálfstæði; sumar
þeirra hafa unnið það með blóði og stríði og miklum fórnum. Hvað hefur hin
forna o,g um langt skeið þrautpínda nýlenda ísland gert til að létta þeim róðurinn?
Tvö dæmi koma þegar í hugann. Árin 1954-1962 háði franska herveldið styrjöld
við Alsírbúa til að halda þeim ánauðugum. Frakkar drápu að meðaltali um 100
þúsund manns á ári, eða samtals meira en fjórfalda tölu íslendinga allra. En allan
þennan tíma voru Íslendingar í Atlantshafsbandalaginu með Frökkum. Sá her, sem
annars átti að vera undir stjórn Atlantshafsbandalagsins, var notaður til að fremja
þessi síframlengdu fjöldamorð í nafni fagurra hugsjóna. Við erum sömuleiðis í
vestrænum friðar- og frelsissamtökum með grimmustu nýlendukúgurum nútímans,
Portúgölum. Undanfarin ár hafa þeir stjórnað stærstu nýlendu sinni með morðum,
t. d. á þann veg, að þeir hafa grafið innborna frelsismenn lifandi, með höfuðið eitt
upp úr jörðinni - og síðan farið yfir völlinn með jarðýtum. Eflaust hafa ekki
margir Íslendingar hugsað þá spurningu til hlítar, hvernig það orki á þjóðina að
una þvílíku samfélagi og bera þannig siðferðilega ábyrgð á slíkum voðaverkum. En
það er sannfæring okkar, að sjálfsvirðing Íslendinga hafi beðið mikinn hnekki við
þetta, hvort sem þeir gera sér það ljóst eða ekki; en af rýrnandi sjálfsvirðingu
flýtur síðan margvísleg lækkun hugarfarsins. Það liggja víða rætur að óförun-
um í íslenzku þjóðlífi og sálarlífi nú á dögum.

7) Flutningsmenn þessarar tillögu telja rétt og eðlilegt, að Alþingi lýsi yfir,
að hér búi þjóð, sem hyggist jafnan ástunda vináttu og bróðurleg samskipti við
alla menn og allar þjóðir, innan þeirra marka, sem hagur okkar sjálfra og sómi
setja, enda stöndum við þeim mun betur að vígi í heiminum sem fleiri gjalda
okkur í sama mæli. Það væri ekki aðeins vitur leg stefna, heldur gæti það verið
ýmsum löndum nytsamlegt íslenzkt fordæmi, ef við létum það vitnast, að góður
hugur til allra manna og framandi þjóða væri einmitt einn hornsteinninn Í utan-
ríkisstefnu íslendinga.

Sjálfsagt er, að Íslendingar taki virkan þátt í raunhæfu samstarfi Norður-
landaþjóða, kosti kapps um að efla samstöðu þeirra og tengsl á sviði menningar-
og félagsmála.

Andrúmsloftið í heiminum breytist mjög til batnaðar þessi árin. Vopnatrúin og
valdstefnan eru á undanhaldi, hernaðarbandalögum hrakar. Stórveldin, sem áður
höfðu heila þjóðahópa að hlýðnum hjúum, eru nú sem óðast að missa þau tök sín,
og þau verða þeim mun hóglátari til orðs og æðis sem þau kenna fylgi sitt ótraustara.
Friðnum verður þannig þeim mun betur komið sem stórveldin eiga minna blindu
fylgi að fagna. Þess gætir ekki enn, að íslenzk stjórnarvöld hafi kennt þessarar
loftslagsbreytingar. Hún er staðreynd eigi að síður. Við Íslendingar þurfum nú að
rísa úr ösku herstefnunnar, ganga fram á alþjóðavettvangi með óbundnar hendur
og ferska sjón, hætta að hanga aftan í fjarlægu vopnaveldi eins og volað barn í
móðurpilsum og láta sjást, að við séum frjálsir menn, gæddir yfirsýn og ábyrgðar-
tilfinningu gagnvart heill okkar sjálfra og lifi mannkynsins. Verkefni okkar er í
senn sjálfstæði Íslands og friðurinn í heiminum.


